
Prezident İlham Əliyev İndoneziyanın Azərbaycanda 
yeni təyin olunmuş səfirinin etimadnaməsini qəbul edib

Etimadnaməsini Prezident 
İlham Əliyevə təqdim edən səfir 
Hildi Hamid dedi: 

– Zati-aliləri Prezident İlham 
Əliyev, İndoneziya Respublikası-
nın Azərbaycan Respublikasında 
fövqəladə və səlahiyyətli səfiri təyin 
olunmağımla bağlı etimadnaməni və 
sələfimin geri çağırılması ilə bağlı 
məktubu Sizə təqdim etməkdən 
şərəf duyuram. İcazə verin, həmçinin 
Sizə Prezident Coko Vidodonun 
İndoneziya hökuməti və xalqı adın-
dan səmimi salamlarını çatdırım. 
Prezident Coko Vidodo İndoneziya 
ilə Azərbaycan arasında, xüsusilə 
iqtisadiyyat sahəsində daha güclü 
əməkdaşlığın və ikitərəfli əlaqələrin 
inkişaf etdirilməsi arzusundadır. 
Təşəkkür edirəm.  

Səfiri salamlayan Prezident 
İlham Əliyev dedi: 

– Xoş gəlmisiniz, cənab səfir. Sizi 
görməyə çox şadam. Xahiş edirəm 
mənim də ən xoş salamlarımı cənab 
Prezident Coko Vidodoya çatdırın. 
Mən bizim əməkdaşlıqda sürətli 
inkişafı görəcəyimə ümid edirəm. 
Siz də qeyd etdiyiniz kimi, iqtisadi 
sahədə daha mühüm tərəfdaşlıq 
istiqamətlərini müəyyən etmək 
üçün bizim çox böyük potensialımız 
var. Əlbəttə ki, müxtəlif sahələrdə 
əməkdaşlığımızı genişləndirmək 
üçün güclü siyasi əlaqələr çox fay-
dalı olacaq. Biz siyasi sahədə çox 
uğurla əməkdaşlıq edirik, beynəlxalq 
təşkilatlarda, Birləşmiş Millətlər 
Təşkilatında bir-birimizi dəstəkləyirik. 
Sözsüz ki, biz səylərimizi Qoşulma-
ma Hərəkatı Təşkilatı çərçivəsində 
koordinasiya edirik. Biz Qoşulmama 

Hərəkatında təşəbbüslərimizə dəstək 
nümayiş etdirdiyinə görə İndoneziya-
ya minnətdarıq. 

Bildiyiniz kimi, Qoşulmama 
Hərəkatında şərəfli missiya olan 
sədrliyi üzərimizə götürəndə mən de-
dim ki, Azərbaycan öz fəaliyyətində, 
atdığı addımlarda beynəlxalq hü-
ququ və ədaləti müdafiə edəcək. 
Biz işğal illəri ərzində İndoneziya 
tərəfindən Azərbaycana davamlı 
dəstəyin göstərilməsinə görə xüsusilə 
minnətdarıq. İndoneziya BMT Baş 
Assambleyası, həmçinin İslam 
Əməkdaşlıq Təşkilatı, Qoşulmama 
Hərəkatı tərəfindən qəbul edilmiş 
dəstək xarakterli qətnamələrə həmişə 
qoşulmuşdur və Azərbaycanın haqq 
işini dəstəkləmişdir. Bu dəstək uzun 
illər ərzində nümayiş etdirilmişdir və 
münaqişənin həlli üçün bizim mövqe-
yimizi, çox möhkəm hüquqi bazanın 
yaradılması prosesini gücləndirmişdir. 
Münaqişə zamanı hökumətiniz 
Azərbaycana dəstəyini ifadə etmiş-
dir, biz bunu yüksək qiymətləndiririk. 
Xarici İşlər Nazirliyi erməni işğalçı 
qüvvələrin Azərbaycan ərazilərindən 
dərhal, qeyd-şərtsiz və tam çıxarıl-
masını tələb edən BMT Təhlükəsizlik 
Şurasının qətnamələrinin icrasına 
dəstək olaraq bəyanat vermişdir. 
Biz buna görə sizə çox minnətdarıq. 
Həmçinin ölkənizin parlamen-
ti, parlamentinizin bir çox üzvləri 

Azərbaycanla həmrəy olduqlarını 
ifadə etmiş və dəstəyini bildirmişdir. 

Bütün bunlar Azərbaycan xal-
qına məlumdur və bu, Azərbaycan 
hökuməti tərəfindən yüksək 
qiymətləndirilir. İndoneziya Birləşmiş 
Millətlər Təşkilatında müzakirələr 
zamanı müharibə gedən vaxt bizim 
mövqeyimizə güclü dəstək göstərən 
Qoşulmama Hərəkatının digər üzvləri 
arasında olmuşdur. Bildiyiniz kimi, 
Təhlükəsizlik Şurasının bəzi üzvləri 
yeni qətnamələrin və qərarların 
qəbul edilməsi prosesinə başla-
maq istəyirdilər. Bu, əslində, bizim 
ərazilərin işğaldan azad olunması 
ilə bağlı haqq işimizi dayandırmaq 
üçün bir cəhd idi. Bu cəhdlər və 
düşünülmüş bu mətnlər Təhlükəsizlik 
Şurasının üzv ölkələri tərəfindən 
qəbul edilmiş qətnamələrə istinad 
etmirdi. Beləliklə, İndoneziya Qo-
şulmama Hərəkatının üzvü olan 
digər dost ölkələrlə birlikdə ərazi 
bütövlüyümüzün bərpa edilməsinin 
dayandırılmasına  yönəlmiş bu 
cəhdlərin qarşısını aldı və biz bunu 
çox yüksək qiymətləndiririk. Biz buna 
görə minnətdarıq. Bu, həmrəyliyin, 
dəstəyin və dostluğun ifadəsidir. 
Beləliklə, bu, bizim  əməkdaşlığın 
siyasi əsasıdır. 

Biz indi irəliyə baxmalıyıq. 
Azərbaycan öz ərazilərini azad 

etdikdən və ərazi bütövlüyünü bərpa 
etdikdən sonra iqtisadi əməkdaşlıq 
üçün böyük imkanlar var, həmçinin 
işğaldan azad olunmuş torpaqlarda 
da. Biz planlaşdırdığımız müxtəlif 
layihələri icra etmək, həmçinin birliyi-
mizi nümayiş etdirmək üçün İndone-
ziya şirkətlərini tərəfdaşlarımız, pod-
ratçılarımız qismində görmək istəyirik. 
Bu, bizim planımızdır. Sizə burada 
xoş vaxt keçirməyi, çox fəal iş arzu-
layıram. Çünki ölkələrimizi bir-birinə 
daha da yaxınlaşdırmaq üçün iqti-
sadi sahədə çoxlu işlər görülməlidir. 
Əminəm ki, sizin Azərbaycandakı 
fəaliyyətiniz zamanı biz yaxşı irəliləyiş 
görəcəyik.

Səfir Hildi Hamid: Zati-aliləri, 
İndoneziya ilə əlaqələrə göstərdiyiniz 
diqqətə görə Sizə təşəkkür edirəm. 
Zati-aliləri cənab Prezident, İndone-
ziyanın Azərbaycandakı səfiri təyin 
olunmağımdan şərəf hissi duyur, 
vəzifəmin məsuliyyətini tam dərk 
edirəm. Səfir olduğum müddətdə 
hər iki ölkənin hökumətləri və xalq-
ları arasında dostluğu və qarşılıqlı 
faydalı əməkdaşlığı dərinləşdirməyə, 
qarşılıqlı anlaşmanı və dostluğu 
yaxşılaşdırmağa səy göstərəcəyəm. 
İndoneziya ilə Azərbaycan ara-
sındakı əlaqələrin yeni səviyyəyə 
çatdırılması üçün əlimdən gələni 
əsirgəməyəcəyəm ki, Zati-alinizin 
və hökumətinizin tam dəstəyi ilə 
ölkələrimiz arasında əməkdaşlıq 
davam etdirilsin. Azərbaycan Respub-
likasına inkişaf, Azərbaycan xalqına 
isə rifah diləyirəm. 

AZƏRTAC

Azərbaycan Respublikasının Prezidenti İlham Əliyev fevralın 
16-da İndoneziya Respublikasının ölkəmizdə yeni təyin olunmuş 
fövqəladə və səlahiyyətli səfiri Hildi Hamidin etimadnaməsini 
qəbul edib.

“Biz güclü iradə, cəsarət göstərərək 
istədiyimizə nail ola bildik”

Prezident, Ali Baş Komandan İlham 
Əliyev Güləbird kəndində Azərbaycan 
bayrağını qaldırdıqdan sonra çıxış edərək, 
bu barədə ətraflı danışıb. Eyni zaman-
da, burada gün ərzində bir neçə tədbir 
keçiriləcəyini, bunun isə düşməndən 
təmizlənən ərazilərin tezliklə yeni coşğun 
həyata qayıdacağı məqsədi daşıdığını 
diqqətə çatdırıb. Dövlətimizin başçısı daha 
sonra deyib: “Bərpa işləri arasında elektrik 
enerjisi təchizatı, əlbəttə ki, xüsusi yer tutur. 
Bu məqsədlə müharibədən dərhal sonra 
ilk günlərdən biz bu işlərlə məşğul olma-
ğa başlamışıq. İlk növbədə, Şuşa şəhərini 
elektrik enerjisi ilə təchiz etmək üçün əməli 
addımlara start verilmişdir və birinci mərhələ 
başa çatıb. “Azərişıq” artıq Şuşa şəhərinə 
elektrik xətlərini çəkib. Şuşa şəhərini da-
yanıqlı elektrik enerjisi ilə təmin etmək və 
ondan sonra şəhərin inkişafını təmin etmək 
üçün “Azərenerji” Səhmdar Cəmiyyəti də 
Şuşa şəhərinə yüksəkgərginlikli xətləri çəkir 
və Şuşa şəhərində elektrik yarımstansiyası 
inşa edir”.

Azərbaycan Prezidenti nitqində Laçın 
rayonu işğaldan azad olunandan ay yarım 
sonra artıq Güləbird kəndində Su Elektrik 
Stansiyasının istismara verildiyini, bu stansi-
yanın generasiya gücünün 8 meqavat təşkil 
etdiyini vurğulayaraq, bununla da ərazidə 
generasiya güclərinin yarandığını bildirib. 

Yeri gəlmişkən,  “Güləbird” Su Elektrik 
Stansiyasının istifadəyə verilməsi tarixi və 
əlamətdar hadisədir. Bu, işğaldan azad olunan 
rayonlarda dövlətimizin başçısının  iştirakı ilə 
istifadəyə verilən ilk infrastruktur layihəsidir. 

Bu stansiya, təxminən, 7 min nəfər əhalinin 
elektrik enerjisi ilə təminatında mühüm rol 
oynayacaq. Burada istehsal olunacaq elektrik 
enerjisi Qubadlı rayonunun Xanlıq kəndini, 
Laçın rayonunun cənub hissəsini və ərazidə 
yerləşən digər infrastruktur layihələrini elektrik 
enerjisi ilə təmin edəcək.

Ölkə rəhbərinin qeyd etdiyi kimi, 
Kəlbəcər-Laçın zonasında su elektrik 
stansiyaları üçün təbii şərait çox əlverişlidir 
və vaxtilə burada bir çox stansiya fəaliyyət 
göstərib. Lakin mənfur düşmən işğal 
dövründə həmin stansiyalardan istifadə edib. 
Ancaq Ermənistan kapitulyasiyadan sonra 20 
gün ərzində – dekabrın 1-nə qədər, demək 
olar ki, bütün bu su elektrik stansiyalarını 
dağıdıb, avadanlığı aparıb, stansiyaların bi-
nalarını xaraba qoyub. O cümlədən, Güləbird 
Su Elektrik Stansiyası düşmən tərəfindən 
yararsız hala salınıb. 

Dövlətimizin başçısı çıxışında 8 meqavat 
gücündə olan Güləbird Su Elektrik Stansi-
yasının azad edilən torpaqlarda istismara 
verilən birinci elektrik stansiyası olduğunu 
qeyd edərək, deyib: “Bunun çox böyük 
əhəmiyyəti, böyük rəmzi mənası var. Biz 
qayıdırıq bu torpaqlara. Biz Kəlbəcər və 
Laçın rayonlarında ermənilər tərəfindən uzun 
illər ərzində qanunsuz istismar edilmiş, onlar 
tərəfindən dağıdılmış bütün su elektrik stansi-
yalarını bərpa edəcəyik. Düşmən təkcə Laçın 
rayonu ərazisində 5 su elektrik stansiyasını 
dağıdıb. Onların hamısı bərpa ediləcək. 
Kəlbəcər rayonunun ərazisində isə 12 su 
elektrik stansiyası yenidən qurulacaq. 

(ardı 2-ci səhifədə)

Vətən müharibəsinin çoxşaxəli əhəmiyyəti bundan ibarətdir – 
biz həm doğma torpaqlarımızı işğalçılardan azad etdik, düşməni 
torpaqlarımızdan qovduq, həm də ölkəmizin ərazi bütövlüyünü bərpa 
etdik. Bütün dünyaya xalqımızın, dövlətimizin qüdrətini göstərdik, 
xalqımızın əyilməz ruhunu göstərdik. Eyni zamanda, ölkəmizin gələcəyi 
ilə bağlı strateji hədəflərə çatmaq üçün əməli addımlar ataraq önəmli 
sənədləri imzaladıq.

İlham ƏLİYEV
Azərbaycan Respublikasının Prezidenti

Azərbaycan Prezidenti İlham Əliyev, birinci xanım Mehriban Əliyeva və 
qızları Leyla Əliyeva fevralın 14-də Füzuli, Zəngilan, Laçın və Cəbrayıl 
rayonlarında olublar. Səfər çərçivəsində işğaldan azad edilən ərazilərdə 

təcavüzkar Ermənistan tərəfindən əsl vandalizm aktı törədildiyi, bütün şəhər 
və kəndlərimizin tamamilə dağıdıldığı, bölgənin ekologiyasına çox ciddi 
ziyan vurulduğu bir daha müşahidə edilib. Hazırda düşməndən təmizlənən 
yaşayış sahələrinin yenidən qurulması, bərpası qarşıda duran ən mühüm 
məsələlərdən biridir. Bu ərazilərdə gerçəkləşdiriləcək abadlıq-quruculuq 
işlərinin miqyası da, şübhəsiz ki, çox böyükdür.  

Prezident İlham Əliyev Belarusun Azərbaycanda  

yeni təyin olunmuş səfirinin etimadnaməsini qəbul edib

Etimadnaməsini Prezident İlham 
Əliyevə təqdim edən səfir Andrey 
Ravkov dedi:

– Zati-aliləri Azərbaycan Respub-
likasının Prezidenti, icazə verin, Sizi 
salamlayım. Belarus Respublikası-
nın Prezidenti Aleksandr Qriqoryeviç 
Lukaşenkonun etimadnamələrini Sizə 
təqdim etməyi özümə şərəf sayıram. Bu 
etimadnamələrlə o, mənə Belarus Res-
publikasının Azərbaycan Respublikasın-
da fövqəladə və səlahiyyətli səfiri kimi 
son dərəcə məsuliyyətli bir missiyanı 
etibar edir. Sizə bildirirəm ki, əvvəlki səfir 

Gennadi Vladimiroviç Axramoviç işini 
başa çatdırıb və Belarus Respublikasına 
gedib. 

Səfiri salamlayan Prezident İlham 
Əliyev dedi: 

– Sağ olun. Sizi Azərbaycanda 
salamlayıram, vaxtınızın xoş keçməsini 
və fəal iş arzu edirəm. Mənim fikrimcə, 
iş çox olacaq. Ona görə ki, bizim 
dövlətlərarası münasibətlərin gündəliyi 
yetərincə genişdir, çox sahələri əhatə 
edir. Son illərdə biz həm siyasi, həm 
iqtisadi sahələrdə, həm də sənaye koo-
perasiyası sahəsində fəal qarşılıqlı işlər 

görmüşük. Əlbəttə, bu cür fəal qarşılıqlı 
işləri davam etdirmək niyyətindəyik. 

Əsas məsələ ölkələrimiz arasında 
dostluq münasibətləridir. Uzun illər 
boyu bu münasibətlər böyük potensi-
ala, yaxşı dinamikaya malik olduğunu 
göstərir. Ali səviyyədə tez-tez əlaqə 
saxlamağımız, qarşılıqlı səfərlər, əlbəttə, 
münasibətlərimizin inkişafına böyük 
təkan verir və biz əməkdaşlığın yax-
şı nümunələrini görürük. Bu, ticarət 
sahəsinə də aiddir. Hərçənd, pandemiya 
ilə əlaqədar, təbii ki, bütün ölkələrdə 
ümumi daxili məhsulun və əmtəə 
dövriyyəsinin azalması müşahidə olu-
nur. Buna baxmayaraq, düşünürəm ki, 
pandemiyadan sonra biz qısa müddətdə 
vəziyyəti bərpa edəcəyik. Bütövlükdə 
pandemiyadan əvvəlki son illərdə bizim 
ticari-iqtisadi münasibətlərin çox fəal 

dinamikası, idxal və ixrac etdiyimiz mal-
ların çeşidinin genişlənməsi müşahidə 
olunurdu.

Əlbəttə, sənaye kooperasiyası 
əməkdaşlığın mühüm istiqamətidir. 
Azərbaycanda Belarus-Azərbaycan 
müştərək müəssisələrinin yaxşı 
nümunələri var. Biz hətta üçüncü 
ölkələrin bazarlarına birlikdə çıxırıq. 
Fikrimcə, bu istiqamətdə əlavə addımlar 
atılacaq. Uzun illər boyu uğurla həyata 
keçirilən hərbi-texniki əməkdaşlıq 
mühüm sahədir. Biz hərbi-texniki 
əməkdaşlığın potensialını artırmaq-
la, o cümlədən yüksək texnologiya-
lar sahəsində də əməkdaşlıq edirik. 
Beləliklə, gündəlik yetərincə genişdir. 
Əminəm ki, Azərbaycanda olduğu-
nuz müddətdə siz qarşılıqlı fəaliyyətin 
potensialını daha da artırmaq üçün bu 

məsələlərlə fəal məşğul olacaqsınız. 
Əlbəttə, biz əvvəl olduğu kimi, bun-
dan sonra da beynəlxalq təşkilatlar 
çərçivəsində bir-birimizi dəstəkləyəcəyik. 
Əminəm ki, belə çoxtərəfli və çox-
planlı birgə fəaliyyət bundan sonra da 
ölkələrimizin yaxınlaşmasına şərait yara-
dacaq. Sizə uğurlu iş və Azərbaycanda 
vaxtınızın xoş keçməsini arzu edirəm. 

Səfir Andrey Ravkov: Sağ olun, 
cənab Prezident. İcazə verin, ilk 
növbədə, Sizə Aleksandr Qriqoryeviç 
Lukaşenkonun ən səmimi salamlarını 
və xoş arzularını çatdırım, Azərbaycan 
Respublikasının Prezidenti, onun dostu 
kimi həm ikitərəfli formatda, həm də 
beynəlxalq məkanlarda Belarus Respub-
likasına göstərdiyiniz dəstəyə görə Sizə 
onun səmimi təşəkkürünü bildirim. 

Belarus Azərbaycan Respublikası-

nın suverenliyini və ərazi bütövlüyünü 
həmişə bütün məsələlərdə və ardıcıl 
olaraq dəstəkləyib. Biz atəşkəs barədə 
bəyanat imzalanması və Azərbaycanın 
əzəli torpaqlarını öz tərkibinə qaytarması 
xəbərini böyük ruh yüksəkliyi ilə qarşı-
ladıq. 

Hörmətli cənab Prezident, Siz 
tamamilə düzgün olaraq dediniz ki, 
dövlət rəhbərləri arasında dostluq 
və yüksək səviyyədə əlaqələr bu 
inkişafın, qarşılıqlı münasibətlərin 
möhkəmlənməsinin rəhnidir. Belarus da 
bunda maraqlıdır. 

Dövlətimizin başçısı Belarus Prezi-
dentinin salamlarına və xoş arzularına 
görə minnətdarlığını bildirdi, onun da 
salamlarını və xoş arzularını Aleksandr 
Lukaşenkoya çatdırmağı xahiş etdi.

AZƏRTAC

Azərbaycan Respublikasının Prezidenti İlham Əliyev fevralın 16-da 
Belarus Respublikasının ölkəmizdə yeni təyin olunmuş fövqəladə və 
səlahiyyətli səfiri Andrey Ravkovun etimadnaməsini qəbul edib. 

(əvvəli 1-ci səhifədə)
Beləliklə, yalnız Kəlbəcər və 

Laçın rayonlarında dağıdılmış 
və bərpa ediləcək stansiyaların 
generasiya gücü 120 meqavat 
olacaqdır. Bu, çox böyük genera-
siya gücüdür. Bu generasiya gücü 
ilə biz bu əraziləri bərpa edəcəyik, 
dayanıqlı enerji ilə təmin edəcəyik. 
Əgər biz nəzərdə tutduğumuz 
digər layihələrə də nəzər salsaq 
görərik ki, bərpaolunan enerji 
növlərinin bu bölgədə çox böyük 
potensialı var. Onların arasında 
“Xudafərin” və “Qız Qalası” su 
elektrik stansiyaları ən böyük 
potensiala malik olacaqdır. Bu 
stansiyaların tikintisi ilə bağlı İran 
İslam Respublikası ilə razılığa 
gəlmişik”.

Yeri gəlmişkən, yaxın 
gələcəkdə Füzuli, Cəbrayıl, 
Zəngilan, Qubadlı, Laçın, Şuşa, 
Ağdam və Kəlbəcər rayonlarında, 
ümumilikdə 308 kilometr elektrik 
verilişi xəttinin çəkilməsi və yeni 
yarımstansiyaların tikilməsi ilə 110 
kilovoltluq şəbəkənin yaradılacağı 
nəzərdə tutulub. Bu ərazilərin təbii 
qazla təminatı ilə bağlı hazırlanan 
proqramda isə SOCAR tərəfindən 
müxtəlif diametrlərdə 416 kilometr 
magistral qaz xəttinin çəkilməsi də 
proqnozlaşdırılıb.

Xatırladaq ki, Prezidentin  
tapşırığına əsasən ən qabaq-
cıl beynəlxalq təcrübə nəzərə 
alınmaqla, Qarabağ regionunda 
bərpaolunan enerji mənbələrindən 
istifadə, enerji səmərəliliyi, ekoloji 
təmiz texnologiyalar, o cümlədən, 
nəqliyyat vasitələrinin tətbiqi və 
digər məsələləri əhatə edəcək ya-
şıl zona, yaxud “Yaşıl məkan” kon-
sepsiyasının hazırlanmasına baş-
lanılıb. Bu istiqamətdə Beynəlxalq 
Bərpaolunan Enerji Agentliyi ilə 
müzakirələrin  aparılması diqqət 
mərkəzində saxlanılıb. 

Bu ərazilərdə 4 min meqavat-
dan çox Günəş, 500 meqavatadək 
külək enerjisi potensialının 
mövcudluğu qiymətləndirilib. Kiçik 
su elektrik stansiyalarının inven-
tarlaşdırılması işinə də  başlanılıb. 
İlkin məlumatlara görə, 30-a yaxın 
bu cür stansiya   yararsız hala 
salınıb.     

Azərbaycan Prezidenti çıxı-
şında su elektrik stansiyalarının 
tikintisi ilə paralel olaraq, azad 
edilən bütün digər torpaqlarda 
bərpaolunan enerji növlərinin 
və yerlərin müəyyənləşdirilməsi 

prosesinə start verilməsi ilə bağlı 
artıq göstəriş verdiyini də vurğu-
layıb. 

Qarabağ gələcəkdə  
“yaşıl enerji” zonası  
kimi də tanınacaq

Prezident İlham Əliyev 
çıxışında bildirib ki, azad edilmiş 
torpaqlar gələcəkdə “Yaşıl enerji” 
zonası olacaq: “Mən artıq xarici və 
yerli investorları dəvət etmişəm. 
Onu da bildirməliyəm ki, bütün 
əsas işləri dövlət olaraq biz özü-
müz görürük və görəcəyik. Xarici 
və yerli investorlar investisiya 
qoymaqla həm öz biznes maraq-
larını təmin edə bilərlər və həm də 
Azərbaycanı uzunmüddətli, da-
yanıqlı, ucuz və ekoloji cəhətdən 
təmiz enerji növləri ilə təmin 
etmək üçün öz sözlərini deyə 
bilərlər.

Bizim planlarımız bundan 
ibarətdir. Kəlbəcər və Laçın 
rayonlarında külək enerjisinin çox 
böyük potensialı var. Zəngilan, 
Cəbrayıl rayonlarında daha çox 
Günəş enerjisinin böyük potensialı 
var. Artıq ilkin tədqiqatlar aparılıb 
və beləliklə, biz enerji generasiya 
güclərimizi, ötürücü xətlərimizi 
yenidən quraraq Qarabağı “Yaşıl 
enerji” zonasına çevirəcəyik…”.

Azərbaycanda, xüsusilə işğal-
dan azad edilən ərazilərdə “Yaşıl 
enerji” zonasının yaradılmasına 
mühüm önəm verilməsi təsadüfi 
deyil. Çünki hazırda bütün dün-
yada elektrik enerjisi istehsalının 
dominant mənbəyi ənənəvi enerji 
mənbələridir. Bununla belə bir 
çox yerlərdə bərpaolunan enerji 
mənbələrindən elektrik enerjisi 
istehsalı artmaqda davam edir. 
Ölkəmizdə də enerjinin bu növü-
nün istehsalı diqqət mərkəzində 
saxlanılır. 

Prezident İlham Əliyev 2030-
cu ilə qədər elektrik enerjisi 
istehsalında bərpaolunan enerji 
mənbələrinin payının 30 faizə 
çatdırılmasını mühüm vəzifə kimi 
müəyyənləşdirib. Dövlət başçısının 
imzaladığı müvafiq sərəncamlar 
nəticəsində Azərbaycanda 
energetikanın digər sahələrində 
olduğu kimi, bərpaolunan enerji 
mənbələrindən istifadə sahəsində 
də əlverişli investisiya mühiti 
yaradılıb, özəl sərmayələrin cəlbi 
və irimiqyaslı layihələrin icrası 
istiqamətində ardıcıl tədbirlər 
həyata keçirilməsinə başlanılıb. 

Qarşıdakı 10 il ərzində 
təqribən 1500 meqavat həcmində 
yeni gücün istifadəyə verilməsi 
nəzərdə tutulur. Bu vəzifənin 
məhz özəl investisiyalar hesabına 
reallaşdırılması planlaşdırılır.

Prezidentin “Bərpaolunan 
enerji mənbələrindən istifadə 
sahəsində pilot layihələrin həyata 
keçirilməsi tədbirləri haqqın-
da” 5 dekabr 2019-cu il tarixli 
Sərəncamı ilə yaradılan komissi-
ya da fəaliyyətini uğurla davam 
etdirir.

Dövlət başçısının tapşırı-
ğına əsasən, işğaldan azad 
edilən ərazilərdə “Yaşıl enerji” 
zonasının yaradılması məqsədilə 
bərpaolunan enerji mənbələrindən 
istifadə ilə bağlı  özəl investisiya-
ların cəlb olunması üçün investor-
larla müzakirələr aparılır.

Qeyd edək ki, Prezident İlham 
Əliyev çıxışlarında düşməndən 
təmizlənən torpaqların  “Yaşıl 
enerji” zonasına çevriləcəyini 
dəfələrlə bildirib. Erməni işğa-
lından azad olunan ərazilərin 
dövlətimizin başçısının birbaşa 
təşəbbüsü və tapşırıqları ilə nəinki 
bərpa edilməsi və yenidən qurul-
ması planlaşdırılır, hətta orada 
“ağıllı şəhər” və “ağıllı kənd” kon-
sepsiyalarının reallaşdırılması da 
nəzərdə tutulur. Hazırkı pandemi-
ya şəraitində dünya iqtisadiyyatın-
da böyük problemlərin yarandığı 
bir dövrdə Azərbaycan Prezi-
dentinin bu təşəbbüsü bir daha 
dövlətimizin gücünü və qüdrətini 
göstərir. İnşa ediləcək 200 evdən 
ibarət kəndin enerjiyə olan 
tələbatı yalnız alternativ enerji 
mənbələrindən əldə olunacaq.

Horadiz-Zəngilan-Ağbənd 
dəmir yolu mühüm  

strateji önəm daşıyır
Prezident İlham Əliyev səfər 

çərçivəsində Füzuli rayonun-
da Horadiz-Ağbənd dəmir yolu 
xəttinin təməlqoyma mərasimində 
iştirak edib. 

Ümumi uzunluğu 100 kilometr 
olan bu dəmir yolu xəttinin strateji 
əhəmiyyəti olduqca böyükdür. 
Çünki bu nəqliyyat infrastruktu-
ru Azərbaycan vətəndaşlarının 
azad olunan  torpaqlara gediş-
gəlişinin təminatında mühüm 
rol oynayacaq, eyni zamanda, 
Azərbaycanın əsas hissəsi ilə 
Naxçıvan Muxtar Respublika-
sı arasında birbaşa dəmir yolu 

nəqliyyat əlaqəsinin yaranmasına 
böyük töhfə verəcək. Dövlətimizin 
başçısı bununla bağlı deyib: 
“Horadizdə Horadiz-Zəngilan-
Ağbənd dəmir yolunun təməl daşı 
qoyuldu. Bu dəmir yolunun çox 
böyük strateji əhəmiyyəti var. İlk 
növbədə ona görə ki, bu dəmir 
yolu azad edilmiş torpaqlara həm 
vətəndaşların gəlməsi, həm də 
yüklərin daşınması üçün böyük 
əhəmiyyətə malik olacaq. Digər 
tərəfdən, bu dəmir yolu Naxçı-
vana gedəcək. Noyabrın 10-da 
imzalanmış Birgə Bəyanatda 
Naxçıvan dəhlizinin yaradıl-
ması ilə bağlı xüsusi müddəa 
var. Artıq bu işlərə start verildi. 
Bizim təşəbbüsümüzlə həyata 
keçirilən bu layihə, əminəm ki, icra 
ediləcək. Uzun fasilədən sonra 
Azərbaycan və onun ayrılmaz 
hissəsi olan Naxçıvan Muxtar 
Respublikası dəmir yolu ilə bir-
birinə bağlanacaq və beləliklə, 
bizim həm strateji, həm iqtisadi, 
həm də siyasi məqsədlərimiz 
həyata keçiriləcək”.

Prezident İlham Əliyev çıxışın-
da Vətən müharibəsində parlaq 
qələbəmizlə həm düşməni torpaq-
larımızdan qovduğumuzu, bütün 
dünyaya xalqımızın, dövlətimizin 
qüdrətini, xalqımızın əyilməz 
ruhunu göstərdiyimizi, həm də 
ölkəmizin ərazi bütövlüyünü bərpa 
etdiyimizi vurğulamaqla bərabər, 
Azərbaycanın gələcəyi ilə bağlı 
strateji hədəflərə çatmaq üçün 
əməli addımlar ataraq önəmli 
sənədləri imzaladığımızı diqqətə 
çatdırıb. Bildirib ki, ötən il noyabrın 
10-da imzalanan Birgə Bəyanat 
Laçın, Kəlbəcər və Ağdam rayo-
nunun qaytarılmasını təmin edib, 
bir güllə atmadan bizim bu torpaq-
lara qayıtmağımızı şərtləndirib. 
Eyni zamanda, Azərbaycanın 
ayrılmaz hissəsi olan Naxçıvanla 
birləşməsi də məhz həmin Birgə 
Bəyanatda təsbit olunub. 

Azərbaycan Prezidenti daha 
sonra qeyd edib ki, indi təməli 
qoyulan bu dəmir yolu infrastruk-
turu Türkiyəyə qədər uzanacaq 
və beləliklə, Azərbaycanı Türkiyə 
ilə birləşdirən ikinci dəmir yolu 
şəbəkəsi yaradılacaq: “Biz üç il 
yarım bundan əvvəl Bakı-Tbilisi-
Qars dəmir yolunu istismara 
verdik. Bu da tarixi nailiyyət idi. 
Tarixdə ilk dəfə biz Azərbaycanı 
və Türkiyəni dəmir yolu ilə 
birləşdirdik. İndi isə ikinci dəmir 
yolu çəkiləcək və eyni zamanda, 

bu yoldan bütün bölgə ölkələri 
istifadə edə bilərlər. Bölgə ölkələri 
bu yolun tikintisinə də böyük 
maraqla yanaşırlar. Demək olar ki, 
bizim bölgəmizdə yerləşən ölkələr 
bu layihəyə öz müsbət qiymətini 
vermişlər”.

Ölkə rəhbərinin vurğuladı-
ğı kimi, Azərbaycanla bərabər, 
Türkiyə, Rusiya, İran, Ermənistan, 
bir sözlə, bütün bölgə ölkələri bu 
dəmir yolundan xeyir görəcəklər. 
Bu dəmir yolu  Azərbaycanın 
geosiyasi əhəmiyyətini, iqtisadi 
gücünü artıracaq.   

Azərbaycan  erməni  
faşizminə bir daha başını 

qaldırmağa imkan verməyəcək
Laçın rayonu 1992-ci il mayın 

18-də Ermənistan tərəfindən işğal 
edildi. Həmin dövrdə respubli-
kamızın daxilində ictimai-siyasi 
böhran, anarxiya hökm sürürdü. 
Müəyyən qüvvələr hakimiyyət 
uğrunda mübarizə aparırdı və 
bu prosesdə Azərbaycan Xalq 
Cəbhəsi əsas rol oynayırdı. 
Belə bir şəraitdə torpaqlarımızın 
düşməndən qorunması həmin 
qüvvələri düşündürmürdü. Onlar 
üçün əsas məqsəd iqtidara 
gəlmək idi. Beləliklə, 1992-ci il 
mayın 15-də AXC-Müsavat cüt-
lüyü hakimiyyəti ələ keçirdikdən 
cəmi 3 gün sonra – mayın 
18-də Laçın rayonu Ermənistan 
tərəfindən işğal olundu. Bir sözlə, 
Laçın AXC-Müsavat cütlüyünün 

hakimiyyətə gəlmək üçün apardığı 
mübarizənin qurbanına çevrildi.

Laçının işğal edilməsi ilə 
ölkəmiz üçün yeni faciələrin, 
torpaq itkilərinin əsası qoyuldu. 
Çünki bu  rayon böyük strateji 
əhəmiyyət kəsb edir. Belə ki, 
Ermənistanı Dağlıq Qarabağla 
birləşdirən yol məhz buradan 
keçir. Laçının işğalından sonra 
Ermənistan üçün bu yol açıldı. 
AXC-Müsavat cütlüyü hakimiyyəti 
isə Laçını nəinki işğaldan azad 
edə bildi, əksinə, digər torpaqla-
rımız da erməni işğalına məruz 
qaldı. Nəhayət, 28 ildən sonra 
44 günlük Vətən müharibəsi 
nəticəsində rayon düşməndən 
təmizləndi.

Azərbaycan Prezidenti bu 
tarixi məqamları bir daha xatır-
ladaraq, deyib: “Laçın rayonunu 
satanlar, Şuşanı satanlar eyni 
adamlardır. Mən bunu demişəm. 
Bir daha demək istəyirəm ki, 
Azərbaycan xalqı bunu bil-
sin və heç vaxt unutmasın. 
AXC-Müsavat mənfur cütlüyü 
hakimiyyətə gəlmək üçün bu 
torpaqları düşmənə satıb. O vaxt 
hakimiyyəti yıxmaq üçün Bakıda 
mitinqlər təşkil edirdilər, çaxnaş-
ma təşkil edirdilər, hakimiyyətə 
gəlmək üçün istənilən satqınlığa 
hazır idilər və bu satqınlığı etdilər. 
Şuşanı boşaltdılar. Halbuki onların 
nəzarəti altında qüvvələr var idi. 
Şuşa ermənilər oraya girəndə, 
faktiki olaraq, boş idi. Şuşanı 
heç kim müdafiə etmirdi. Sonra 

Laçın rayonunu da satdılar və 
ondan sonra heç bir ay keçməmiş 
hakimiyyətə gəldilər. AXC-
Müsavat cütlüyü bu satqınlığı, bu 
xəyanəti edib, bu cinayəti törədib. 
1993-cü ilin aprelində Kəlbəcər də 
işğal altına düşəndən sonra qor-
xaqcasına qaçıb gizlənib, fərarilik 
edib...”.

Dövlətimizin başçısı çıxışında 
bu gün Ermənistanda baş qaldır-
mağa çalışan revanşist qüvvələrə 
xəbərdalıq da edib. Onların 
ölkəmizi növbəti təxribatlarla, 
növbəti müharibə ilə hədələməyə 
çalışdıqlarını xatırladaraq, bildirib 
ki,  Azərbaycan  erməni faşizmini 
bir daha başını qaldırmağa imkan 
verməz: “Biz erməni faşizmini 
məhv etmişik. Düşməni öz doğma 
torpaqlarımızdan qovmuşuq. On-
ları torpaqlarımızdan rədd etmişik. 
Ermənistan ordusunu demək olar 
ki, məhv etmişik. Ermənistan or-
dusu yoxdur, dağılıb. Həm texnika 
dağılıb, həm canlı qüvvə dağılıb. 
Özləri etiraf edirlər ki, müharibə 
zamanı onların 10 min fərarisi 
olubdur. Azərbaycan Ordusunda 
bir dənə də fərari olmayıbdır. Bu, 
xalqımızın, Ordumuzun yüksək 
mənəvi ruhunun təzahürüdür. 
Aparılan siyasətin təzahürüdür. Biz 
döyüş meydanında qələbə qazan-
dıq. Biz bu torpaqları vuruşaraq 
işğalçılardan azad etmişik...”.

Vaqif BAYRAMOV,  
“Xalq qəzeti”

“Biz güclü iradə, cəsarət göstərərək 
istədiyimizə nail ola bildik”

